
కాశీమజిలీ కథలు - తొమ్మిదవ భాగము







సిద్ధా - అవి స్వతంత్రలోకములై భూలోకమునుగూడ గాపాడుచున్నవనియె నా యభిప్రాయము.

రాజ - అవియు భూలోకమువంటివే యనియు నందుగూడ జను లుందురని యొప్పుకొనియెదరా?

సిద్ధా - సందియమేలా? అవియన్నియు లోకములని స్కాందమున జెప్పబడియున్నది. సూర్యలోకమున వైకుంఠము, చంద్రలోకమున స్వర్గాదిలోకములు గలిగియున్నవని పురాణగాథ లున్నవి.

గురు - ఆమాట సత్యమే, సూర్యలోకము భూలోకముకన్న పెద్దది. చంద్రలోకము భూమియంతయేయున్నది అని జ్యోతిశ్శాస్త్రము చెప్పుచున్నది.

రాజ - వయస్యా! నాలోకవిశేషము లెట్టివో చూడవలయునని యభిలాష గలుగుచున్నది. సాధన మేదియో యూహింపుము.

సిద్ధా - మణిమంత్రౌషధీశక్తులవలన బోవచ్చును. అవి తపస్సాధ్యములు.

గురు - మీరు వెర్రిపోకలం బోక విద్యలన్నియు బూర్తిజేయుడు. పట్టాభిషిక్తులై భూమిం బాలింపుడు. సూర్యచంద్రాదు లేవి యెట్లయిన మనకేమి?

రాజ - భూలోకవిశేషము లన్నియుం జూడవచ్చును. చూచినవారు పటములే చిత్రించియున్నారు అందొక విశేషములేదు. ఆ కనంబడు నక్షత్రములకు గొన్నిటికి మాత్రమే పేరులు వ్రాసియున్నారు కోట్లకొలది యున్నవన్నియు నేమియో వ్రాయలేదు. చూచినవానిలో నొకదానినైన జూడవలయును. లేకున్న మడగులోబడి చావవలయును ఇందులకు సాధనము లాలోచింపుడు. ఈ చదివిన చదవు చాలును.
ఎంతచదివినను జర్వితచర్వణమే కాదా!

సిద్దా - వయస్యా! మొదటినుండియు నీవు క్రొత్తవిశేషములందు వేడుకపడుచుందువు. హేతువాదముల విమర్శింపుచుందువు. ఇప్పుడు నీవు కోరినకొలది తపస్సాధ్యము, తపశ్శాలుల యనుగ్రహంబునను బడయవచ్చును. కానిమ్ము ఆలోచింతముగాక ఇప్పు డీగురుం డెఱింగించు సిద్ధాంతసాధ్యముల నాకలి్ంచుకొనమని యుపదేశించిన విని రాజపుత్రుండు చెవియొగ్గి యవహితుండగుటయు ఆగమములు జ్యోతిష ఖగోళ విశేషములన్నియు నుప్యసించెను. రాజపుత్రుని బుద్ధిమాత్రము సర్వత తత్వగ్రహణమందే సక్తమయి యుండెను. అంతటితో నాటికి విధి ముగిసినది.

అని యెఱింగించు నప్పటికి  గాలాతిక్రమంబు యగుటచయు మణిసిద్ధుడు అవ్వలివృత్తాంతము పైమజిలీయందు జెప్పందొడంగెను.

		 ఈ పేజీలో చివరి మార్పు 16 నవంబరు 2021న 03:29కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

